
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АЛТАН ДАЙКА

	Дайка гэдэг үгийг харь хэлнээс гаралтай гэж нэг хүн хэлсэн билээ. Манайхаар бол шон гэсэн үг бололтой. Үнэхээр ингэж тохирч байж ч болох юм. Гэтэл Хустын голын хавиар нутагладаг өвгөчүүл үүнийг сонсоод хөхрөлдөж дооглодог байсан билээ.

	Манайхан дээр үеэс хэлж ярьж ирсэн, эндхийн ярианд орсон үг яаж харь хэлний үг байх вэ дээ. Нэг нэгэндээ тэр бүр хэлдэггүй, сахил санваар адил нандигнан хайрлаж явдаг байжээ. Жинхэнэ алт байдаг чулуулагт хүрэхэд, мэддэг хүмүүс тэр үгийг хэлдэг байжээ. Ажилчдын хэлээд сурчихсан дэмий хоосон үг юм. Гэсэн ч дайка гэдэг энэ үг манай эндхийн заводод гарсан болохоор харь хэлийн үг гэж үзэж болохгүй. Бидэнд өөрсдөд маань хэрэг болно. Магадгүй анхны алт эрэлчдийн амссан зовлон зүдүүр тэр үгэнд шингэж үлдсэн байж ч болох юм. Энэ тухай дахин давтан өгүүлэхэд өвгөчүүлд зугаа, залуучуудад сургамж болж мэднэ. Өвөг дээдэс маань алтны дээжийг нь аваад орхисон юм гэж битгий бодог. Тэд цуцахаа мэдэхгүй газар ухаж, хэчнээн зовлон зүдүүр амсаж явсныг ойлгоход одоо цагийн хүмүүст тийм ч хялбар биш ээ. Хийж дадсан ажил хөнгөн хялбар мэт санагддаг нь мэдээж хэрэг боловч анх тийм байгаагүй юм шүү. Үнэндээ Хустын голын хавиас алт олж авах тун хэцүү, эцсийг нь хүртэл явуулахгүй гэж зориуд арга сүвэгчилсэн юм шиг байжээ.

	Юунаас эхэлж гарсан юм бэ? Ерофей Марков, дурмашки, уулын болор эрж, газар ухаж байгаад жижигхэн бөөн алт олжээ. Жирийн юм шиг авч, бодоод байхад эндхийн алтны судлаас хэсэг бөөн алт олно гэдэг тун ховор юм. Манай энд алт зурвас үелж тогтсон бөгөөд бөх бат барилдсан байдаг билээ. Зөвхөн судалд сул алт бага сага байх боловч алтны зурвас үеийг дайрч гарсан байдаг. Манай өвөг дээдэс хожим нь тэр хөндлөн гарсан судлыг малтаж алт авч сураад бидэнд таних таамаг үлдээсэн юм.

	«Халтмар гялтганаж, ногоон шавар, эвэр чулуу мэт туяарч байгаа судлаас алт олдоно гэж горьдохын хэрэггүй. Харин хүхэр ханхалж, айконит гэж нэрлэдэг шовх үзүүртэй хүдэр гарч байгаа газраас бөөн алт олдож болох юм»

	Манай нутаг даяар алт олж чаддаггүй байсан тэр цагт Ерофей ийм ховор тохиолдох бөөн алтан дээр буужээ. Алт байгаа газрыг мэддэг улс гэж авчирч хооллож байсан германчууд юу ч мэдэхгүй мөртөө мэддэг чаддаг дүр үзүүлдэг байжээ.

	За ингэж Ерофей Марков алт олж дарга нарт авчирч өгөөд, тэр газрыг үнэнээр нь зааж өгчээ. Тэнд нь ухаж эхлэхэд алттай газар гэх янз байсангүй. Одоо яах вэ? Манай анхны алт эрэлчин тэр хүн цаазаар аваачих тавцан дээр яргачны балт сүх дор тэргүүнээ мэхийж:

	— Алт олсон газраа нуулгүй үнэнээр нь зааж өгсөн юм даа. Алт нь хаашаа алга болсныг мэдэхгүй юм гэхэд нь,

	— Тогтоосон хугацаанд зааж өгөхгүй бол толгойг чинь авна шүү гэж цаадуул нь хэлжээ.

	Ийм үг дуулсан хүнд галзуу солио тусахад юу байх вэ. Хэнд сөгдөж гуйх аргаа олохгүй занаж зүхэж эхэлнэ. Энэ бол хүн хүний ааш зангаас болох хэрэг билээ.

	Гагцхүү Ерофей л алтнаас болж нойр хоолноос гарсан биш ээ. Түүний алт олсныг дам сонссон хүмүүс, би олсон болоосой гэж алга нь загатнах ажээ. Ингэж алтны тухай элдвийн яриа их гарсан бөгөөд тэр үеийн Шарташийн өвгөчүүлээс ч зарим нь тэр яриаг гаргасан байж болох юм.

	Ерофей Шарташаас гаралтай, уг нь тэр нутгийн хүн билээ. Шарташ тэр үед тэрсүүдийнхний үүр болж гүйцсэн байлаа. Манай хотыг ор бараагүй байхад нуурын ойр хавийн зээлүүд нутагт газар газрын аглагчид цуглажээ. Тэдний заримыг Выгорецийн хийдээс, заримыг Керженц голоос ирсэн гэж ярьцгаадаг. Шарташийнхныг Керженцийнхэн гэж нэрлэж байсныг бодоход тэдний олонх нь Керженц голоос ирсэн бололтой. Тэд сүм дугантай, олонд нөлөөтэй, хүчтэй болжээ.

	Аглагчид зөвхөн агаар амьсгалж, уншлага мөргөлөөр амь зуудаг биш бас талх тарианд дуртай, бал бурмаас буцдаггүй улс байлаа.

	Та нар ертөнцийн жам дагуу ажил төрлөө эрхэлж амиа зуу. Бид эргэл мөргөл үйлдье. Биднийг хэчнээн л сайн хооллож ундалж байвал мөргөл уншлага та нарт төчнөөн тус болно гэж тэд хэлдэг байв.

	Сахлаа хуссан, тамхичидтай нөхөрлөж болохгүй гэж аглагчид захина.

	Тэд чинь та нарыг дор нь дүдийн номлолд оруулж, нүд ирмэхийн завгүй буруу номтон болгоод авна шүү! гэж тэд хэлдэг байжээ.

	Хүмүүс үгэнд орохыг больчих вий гэж айхдаа аглагчид ингэж сүрдүүлсэн нь тодорхой билээ. Тэр үеийн хүмүүс харанхуй бүдүүлэг ч гэсэн саруул ухаан төгс учир тэдний хэлэхийг сонсож байхдаа яавал дээр вэ гэдгийг бодож болгоодог байжээ. Зэлүүд тэр нутагт хот байгуулж эхлэхэд ямар янзын хүмүүс ирж байна вэ, ямар санаа бодолтой улс вэ гэж шарташийнхан ирж үздэг болжээ. Аглагчид сандчин: «Хотынхонтой сүлбэлдсэн хүн диваажингийн орныг үзэх хувьгүй болно» гэж шүд зуун хэлэх болжээ.

	Хүн, нүдэндээ харагдаагүй галын тухай огт боддоггүй боловч ойрын жижиг түүдэг гал руу хүн бүр тэмүүлдэг гэж ярьдаг нь дэмий биш юм. Манай хотыг анх байгуулахад тэр үедээ л том түүдэг гал асаасан билээ. Голын ус хаах, цайз бэхлэлт барихаас эхлээд усан онгоцны зангуу давтаж, үрлэн сум цутгах, сав суулга хийхийн тулд төмөр эдлэлийн үйлдвэр байгуулж, бас чулуун эдлэл хийх ажил эхэлсэн билээ. Шарташийнханд эргэж тойрч, үзэж харах, гайхмаар юм зөндөө гарчээ. Аглагчид бүр бахардан сандчиж, харааж зүхэхээс айх нэг нь айх боловч, их сонирхсон хүмүүс огт тоодоггүй болжээ. Тэдний нэг нь Ерофей Марков байжээ. Түүнийг чулууны ид чадал эзэмджээ. Чулууны ид чадалд автагдсан хүн орхиж чаддаггүй болдог бөгөөд нэг чулуу олбол цааш нь эрж эхэлнэ. Хоёр дахь чулууг олж авбал гурав дахь нь ойрхон бий гэж бодоод түүнийг заавал олох хэрэгтэй болно. Ингэж л цаашилдаг эд шүү дээ. Аглагчдын санаанд энэ явдал таалагдсангүй. Гэвч энэнд нөлөөлж дийлэхгүй бол бусдыг нь яах ч аргагүй болно гэж бодоод харааж зүхэхээсээ айжээ. Өвгөчүүл дасаж байна гэж Ерофей өөрийнхөөрөө ухаараад сэрэмжлэхээ больжээ. Гэтэл аглагчид түүнийг цөхрөлтгүй ажигласаар байжээ. Ерофейн алт олсныг дор нь мэдээд, шуугиан дэгдээж:

	— Ерофейко гай тарихыг харав уу! Газрын алтан могойг гаргалаа! Бидний сүм хийд сөнөлөө! Сүм хийд минь сөнөлөө! Сахлаа хуссан амьтад ирж аглаг хийдийг минь үгүй хийнэ. Ерофейкийн сүнсийг тонилгоход багадна. Алтан могойг хүчээ авахаас урьд амжиж ухсан нүхийг булах хэрэгтэй... гэжээ.

	Аглагчдын үгэнд орох хүн мундсангүй. Тэд харанхуй шөнөөр арав гаруй тэрэг хог новш авчирч нүхэнд хийж булжээ.

	— Алтан могойг гарч ирэхгүй болтол булаарай! гэж аглагчид үглэсээр ажээ.

	Ерофейн алт олсон нүхийг харж ажиглах итгэлийг хүлээсэн германчуудын санаанд аглагчдын энэхүү тэнэг явдал нийцэж байв. Германчууд тэр бүхнийг булах гэж байгааг тааварлаж байсан байж болох авч тэдэнд буллаа гээд юу болох билээ! Ухсан дүр үзүүлж тэр хавиас огт олдохгүй юм авчирч өгөөд Ерофейг мэхэлсэн хэрэгт түлхжээ. Шарташийн аглагчид гай зовлонг зайлуулж хийдийг минь аварлаа гэж бөөн баяр болжээ.

	Гэвч Шарташийнхан бүгдээрээ ингэж бодсонгүй. Үүнийг өөрөөр ойлгож:

	— Ерофей үнэхээр алт олсон юм шүү. Нүхийг нь тойруулж ухаж үзэх юм сан. Бидэнд ч заяаж юу магад билээ. Алттай болбол ч сүм хийдийг устгаж болно. Дуртай нэг нь хийдээ түшиж л яваг. Тэргүйгээр бидэнд уйдах юм алга гэж далдуур шивнэлдэх хүмүүс ч гарчээ.

	Аглагчид энэ үгийг сонсоод:

	— Ерофейн мөхлийн замаар орсон хүнийг хараахын муугаар харааж зүхнэ! гэж занажээ.

	Залуучууд хөгшчүүлийн үгэнд орж байсан цаг хэзээ л билээ. Залуу хөгшин хоёрын боддог санадаг нь өөр болохоор зүүд нойрондоо ч зам нийлдэггүй гэж үг гарсан нь талаар бус буюу. Хөгшчүүл хэчнээн айлгаж сүрдүүлэвч, Ерофейн алт олсон нь залуусын санаа бодлоос гарахгүй болжээ. Зоригтой нэг нь Ерофейн нүхний хавиар ажил эргүүлэх болжээ. Зарим нь тэр хавиас мал услах онгоц хийчихмээр дархи мод олж, зарим нь нүхний ойр ургасан модноос өвс нуруулдах ац шилж авах болов. Дохио болгож сүрхий айлгаж сүрдүүлэхгүй бол тус болохгүйг аглагчид мэдээд шарташийнхныг цуглуулж:

	— Ерофейн нүхний хавиар эргэлдээд байгаа хүнийг эхнэр хүүхдийг нь өрөвдөхгүй, Шарташаас хөөж зайлуулна! гэж сүрдүүлжээ.

	Тэр үед Шарташд нэг эхийн долоон хүү аж төрж байжээ. Тэр айлд хөгшчүүл үгүй бөгөөд долоон хөвгүүн бүгдээрээ эхнэр авсан боловч нэг гэртээ эвсэг сайхан амь зууж байдаг ажээ. Хэчнээн ам бүл байх вэ! Занаж зүхэж байгааг долоон хөвгүүн мэдэж дургүй нь хүрдэг байжээ. Ерофейн ухсан нүхний хувьд гэвэл тэдний санаанд ч байсангүй. Аглагчид занаж зүхэж эхлэхэд санаанд үгүй юм болжээ. Энэ өвгөчүүл бусдын хэрэгт юунд оролцдог улс вэ, ямар эрхтэй юм бэ? гэж тэр долоо ярьдаг болжээ. Аглагчид үүнийг сонсоод, тэд чинь сүжиг муутай улс гэж харааж муучлах болжээ. Үнэндээ ч тиймэрхүү гэж ярьдаг байж билээ. Дэргэдээ хөгшчүүлгүй болохоор ёс журам, зан үйлийг дагаж сургах хүн тэдэнд байсангүй, тахих шүтэхдээ тааруухан байжээ. Зав гарвал эргэж мөргөөд, завгүй бол хэрэгсдэггүй ажээ. Аглагчид долоон хөвгүүнийг мэддэг байсан боловч ойртохоосоо айдаг байжээ. Харин энэ удаа тэд ууртаа уулгалан дайрчээ.

	Хөвгүүд гомдохдоо:

	— Ерофейн алт олсон нүхэнд өвгөчүүлийн шунаж байгаа эсэхийг мэдэхэд илүүдэхгүй сэн. Яагаад Ерофей өвгөнд урагшгүй хэрэг тохиолдсоныг мэдэх хэрэгтэй юм. Архи уучхаагүй, алт олсон газраа сайн ажиглаж авсан хэр нь сүүлд нь ухахад яагаад алт байсангүй вэ. Хэн нэгэн хүн муу юм хийгээгүй байгаа даа? гэж долоон хөвгүүн илэн далангүй хэлэх болжээ.

	Алт олсон мөрийг баллах гэж хэчнээн хог зөөж асгасныг тэд мэдэж байжээ. Хэрэг явдал хаашаа хэлтийж байгааг аглагчид мэдээд үймээн шуугиан дэгдээж:

	— Бидний шашин шүтлэгийг доромжилж байна! Хотын тамхичдад биеэ худалджээ! Эднийг нэгийг ч үлдээлгүй Шарташаас хөөж зайлуул! гэжээ.

	Ах дүү долоон хөвгүүн эрс дургүйцэж:

	— Хөөгөөд зайлуул даа! Сүм дуганыг чинь буулгаж хаяна шүү! гэжээ.

	Аглагчид, ах дүү долоон хөвгүүдийг аль алийг нь өмөөрөх хүн гарчээ. Ингэж Шарташ үндсээрээ ганхаж эхэлж, хоёр тал болж хуваагдлаа. Хүмүүс хоорондоо маргалдаж, хүн бүр өөрийнхийгөө зөвтгөх гэж оролдох болжээ. Аглагчдын дотроос үхдэл Михей гэгч бусдаасаа илүү махарч зүтгэв. Үг цөөтэй, чинээлэг эр бүлгээ. Баяр наадмаас өөр үед үг дуугардаггүй Михей, энэ удаа их цухалдан, нударга зангидан хашхирч байв. Нэг гэрийн улс хоорондоо маргах боллоо. Долоон хүүгийн нэгний эхнэр өвгөчүүлийн үг хэлээс айхдаа хийд рүү оргоод явчихжээ.

	Энэ хэрүүл цуугиан гарснаас хойш хүмүүс алт олъё гэж үнэхээр махарч эрэх болжээ. Нүглээс айсан эхнэрээ хийд рүү оргуулж алдсан долоон хүүгийн нэг Перфил гэгч:

	— Үхсэн ч хамаагүй би заавал алт олно! Энэ хавьд алт байх ёстой! гэжээ.

	Перфилийг дагаж хүмүүс газар онгичиж эхлэв. Харин Ерофейн ухсан нүхнээс их холдсонгүй. Алтны яриа улам их дэлгэрч алт яагаад газарт байдаг вэ түүнийг яавал олж болох вэ гэж хүн бүр өөр өөрөөр ярьдаг болжээ. Юм мэдэхгүй хүмүүс учир нь олдохгүй цуу үг тарааж, аглагчид газар дор алтан могой байдаг гэсэн яриа гаргажээ. Нэг үгээр хэлэхэд учрыг олоход бэрх болсон ажээ. Зарим хүн ийм ярианд самуурч гүйцээд алт эрэхээ больж, зарим нь улам махран газар сэндчих болов. Хүмүүс алт гялалзсан чулуулаг олох боллоо. Барин тавин алт байх боловч авахын аргагүй ажээ. Уурхайн дарга нар шинээр ухсан нүхний ойр хавьд гол дээр бутлагч авчирч тавьж алттай чулууг нүдэж бяцлаад хайлгаж алт авах болжээ. Бага сага алт олдож, энэ чулуунд алт байна авч болох юм гэдэг нь нийтэд ил болов.

	Ерофейн олсон бөөн алтанд хүрэх юм сан гэж бодовч чадахгүй байлаа. Хожим нь нэг хүүхэн, ядруухан эр хоёр бөөн алт олох аргыг нээсэн билээ.

	Михей Кончина, Глафира гэдэг охин дүүтэй юм байжээ. Ажилсаг аятайхан бүсгүй байсан гэж ярьдаг сан. Сууя гэсэн залуус өдий төдий байвч Михей дүүдээ хань болох хүнийг шилж сонгоод эрд гаргая гэж яардаггүй байжээ. Глафира өөрөө ч нөхөрт гаръя гэж бодохгүй байв. Хонгио Вавило гэгч урагш муутай эр таарсан ажээ. Хонгио Вавило хаяаны манаас түшиж суугаад худлаа ярьж цаг өнгөрөөх дуртай хүмүүсийн нэг билээ. Түүний хоёр гар худал ярихад нь дохиж гозгонуулах хуруугаар шавдахад л хэрэгтэй ажээ. Хэн ч чих тавин гөлөрч сонсохоор бэлэн зэхээний үг хэдтэй хүн байжээ. Энэ хонгио Вавило гэгч Михейн дүү хүүхнийг зулгуйдан ханилж сууя гэж гуйж гувших болжээ. Тэгэхэд Вавилын эхнэр нь нас барж гай зовлон учирсан үе байжээ. Өнчин хүүхэдтэй хоцроогүй боловч ганц бие бэлэвсэн эрд амь зууж явах амаргүй байжээ. Вавило өөрийн гунигт хувь заяаг тоочиж эхлэхэд охины сэтгэл уярч, түүний эхнэр болохоор шийджээ. Аглагчид, Михейгээс айдаг боловч, Хонгио тэдний талын хүн ажээ. Бодож болгоож байгаад ураг холбожээ. Михей, аглагчдад гомдож:

	— Чи миний нүдэнд дахиж бүү үзэгдээрэй! гэж дүү хүүхэндээ хэлүүлжээ.

	Глафира, Хонгиотой ханилаад аз жаргалтай амьдарч чадсангүй. Бүсгүй хүн хэдий оролдоод, эр нөхөр нь худлаа ярихаас өөр ажилгүй бол айл өөдлөхгүй нь мэдээж. Ахындаа байхад элбэг дэлбэг аж төрж байсан Глафира хүүхэн өлөн зэлмүүрээр өдөр хоног өнгөрөөх болж уйджээ.

	— За Вавило минь, өөрийнхөө дуртайгаар амиа зууж яв даа. Би чиний хань болж явж чадахгүй нь. Чи ажилгүй, малын хүзүүнд зүүдэг хонх шиг амьтан юм гэж нөхөртөө хэлжээ.

	Вавило, эхнэрээ зулгуйдан элдвийг амлавч, Глафира түүний үгэнд орсонгүй.

	— Сайхан үг хэлэхийг чинь бишгүй дууллаа, ажил хэрэг болгохыг чинь үзсэнгүй гэхэд, Вавило:

	— Жаалхан хүлээж үз. Тогоруу иртэл хүлээвэл миний ямар хүн болохыг чи үзнэ гэв.

	— Тогоруу ямар хамаатай юм бэ? Чамд эрдэнэ авчирч өгөх юм уу? гэж Глафира асуув.

	Глафира ингэж Вавилыг дооглож инээж байсан боловч юу ч юм бол гэж сонирхож байжээ. Хонгиод энэ л хэрэгтэй ажээ. Хүний сонирхож гайхаж байгааг мэдвэл залилчхаж дөнгөнө гэж итгэдэг хүмүүсийн нэг байжээ.

	— Олноороо алт эрэвч, мэдэх хүн ганц ч алга. Хуучны судар номд алтны тухай нарийн заасан байгаа. Дайка гэдэг аймшигтай могой алтыг мэдэж байдаг. Тэр могойн алтан малгайг авч чадсан хүн газар дэлхийн алтны эзэн болох юм гэж Хонгио ярьж гарав.

	Глафира анхлан итгэсэнгүй:

	— Тогоруу энд ямар хэрэгтэй юм бэ? гэж дооглон асуужээ.

	— Тогоруу энэ үйлст их чухал хэрэгтэй. Тогоруу анх нисэж ирэх шөнө тэр могойн ид чадал сулардаг юм. Тэр үед нь далдын үгээр ухаан бодлыг нь мансууруулах хэрэгтэй! гэв.

	Тэр могойг ямар далдын үгээр ухаан бодлыг нь мансууруулж болох, могойнд хэрхэн ойртох аргыг Глафира асууж шалгаав. Асуусан бүхэнд Хонгио бэлэн зэлэн хариу өгчээ.

	— Нууцгай газар гүнзгий нүх ухаж хэвтээд, тогоруу хангинан нисэж ирэхийг хүлээнэ. Дайка могой, тогоруу нисэж ирэхийн чимээгээр газрын дээр гарч ирдэг юм. Хаврын урин цагт сэтгэл нь сэргэж, гоё хувцас өмсөж гангална. Малгай ч гэмээр, титэм ч гэмээр бөөн алт толгой дээрээ тавьж эрдэнийн чулуун шигтгээтэй алтан бүс бүсэлнэ. Загас усандаа сэлэх адил, Дайка могой газар доогуур явах бөгөөд ухсан нүхээр дээш гарах ойр дөхөм учир нүхээр толгойгоо цухуйлгана. Тэр үед нүхэн дотор суугаа хүн:

	— Дайка могой, надад алтан титэм, эрдэнийн чулуун шигтгээтэй бүсээ хайрла! гэж аяархан хэлэх хэрэгтэй.

	Энэ үгийг сонсоод Дайка орчиндоо юу болж байгааг мэдэх чадвараа алдаж толгойгоо гилжийлгэн чагнавч, учрыг олж эс чадна. Энэ үед түүний толгой дээрх бөөн алтыг амжиж авах хэрэгтэй. Хэрэв авч амжвал могой чамайг яах ч үгүй. Малгайг нь авчихаар Дайка хүч чадлаа алдаж ёотуугаар цохисон ч болохоор чулуу болж хувирдаг юм. Хэрэв түүний толгой дээрх алтыг авч амжилгүй могойд харагдчихвал тэр хүн өөрөө чулуу болж хувирна гэж ярихад,

	— Энэ ч шаг хийсэн эр сандарч хийх ажил юм. Чиний хэрээс ч бүр хэтэрсэн ажил байна даа! гэж хэлээд Глафира инээж суув

	Хонгио яаж ийж байгаад эхнэрээ залилж дөнгөжээ. Глафира үнэмшивч, «Өөрөөр нь туршуулъя гэж» дотроо боджээ. Тэгээд даруйхан нууц газар нүх ухаж бэлд гэж гуйгаад салахыг больжээ. Цаг болоогүй, газар хөлдүү гэж цаадах нь элдвийн шалтаг олно. Харин Глафира хэлснээ буцсангүй, Хонгиог заамдаж:

	— Явж ухах газраа шилж авъя гэж шахаж шаардав.

	Өдөр ухаж болохгүй, аглагчид харчихна, чоно ширүүн байдаг үед шөнө яаж явах вэ гэж Вавило бас л шалтаг заалаа.

	— Гал яагаа вэ? Гал түлбэл чоно чамд халдаж ирэхгүй шүү дээ гэж өөрийнхөөрөө зүтгэсээр байгаад санаандаа хүрчээ.

	Хонгио явахаас өөр аргагүй болжээ. Түүнд ёотуу байхгүй учир царил, хүрз хоёроо мохоо сүхтэй аваад явахаар болов. «Айлдаа юм уу, эсвэл аглагчдын нэгнийд очиж сууж байгаад өглөө эртхэн хүрээд ирье» гэж Хонгио бодох ажээ.

	«Хархүү минь чононоос айна гэх мөртөө гал түлнэ гэж санахгүй юм. Бас л мэхлэх гэж байх шиг байна» гэж Глафира эргэцүүлэн бодож байжээ.

	Ингэж бодоод:

	— Би чамтай хамт явна гэжээ.

	— Бүсгүй хүнд ийм ажил зохихгүй. Урьд өмнө дуулдаагүй юм байна гэж Хонгио хориглов.

	— Аль болдоггүй байсан юм болохыг тэр гэх вэ гэж Глафира зүтгэв.

	Ийнхүү Хонгио яагаад ч дийлсэнгүй, Глафира хамт явжээ.

	Глафира зуухнаас хоовонгоор нүүрс утгаж аваад явжээ. Хонгиогийн уур нь хүрч: «Нэгэнт аваад явахаас өөр аргагүй болсноос хойш чамайг холхон дагуулаад явъя. Цасан дундуур мацаж, хөл нь өвдөхөөр дахиж явна гэхгүй биз! гэж арга олжээ.

	Алт эрж явааг минь аглагчид мэдэх вий гэж тэднээс бас айна. Ингэж хоёул ер дуугарахгүй явсаар л байв. Глафира гүжирмэг хүүхэн, юугаа тоох вэ? Харин Хонгио ядарч цуцаад хэлээ унжуулж орхив оо. Чоно улихыг сонсоод сандарч өөрийн эрхгүй гүйхэд нь, Глафира,

	— Эр хүн гэхэд чи яасан тэнэг амьтан бэ! Чоно хүрээлэхэд гал гаргаад амь гарч болно гэж дуулаагүй юу! гэв.

	Ойн цоорхойд ирж хоёул түүдэг гал асаажээ. Хонгио айгаад, дагжин чичирч байжээ.

	— Ухах газраа шилж ол! гэж Глафира тушаасанд,

	— Энэ л тохирох газар байна гэж Хонгио хариу өчив.

	— Тэгвэл одоо ух! гэж Глафира хэлэв.

	Хонгио хаашаа зайлах вэ? Ухахчаа болж зогсов. Газар хөлдүү, гар нь дүйгүй, бүтэл муутай байхыг хараад Глафира өөрөө ухав. Глафира дор нь учрыг олж, ухах газраа гал түлээд ухахад амар байлаа. Глафира газраа ухаж, Хонгио чоно харж сууна. Өглөө болж, чоно ч холдож, улилдах чимээ замхарлаа. Хонгио, Глафира хоёр ч гэр лүүгээ явжээ.

	Ийнхүү Глафира нөхрөө долоо хоног илүү ойд дагуулж ирж нүх ухуулжээ. Хонгио айж үхэн алдаж байж жижиг нүх ухсан болжээ. Хустын уурхай гэж дээр үед энд байсан юм гэж заадаг газар Хонгио Глафира хоёр тэр нүхийг ухсан ажээ.

	Хаврын урь ороход, тогоруу нисэж ирэхийг мэдэлгүй өнгөрөөх вий гэж Глафира нөхрөө бас л ой руу яв гэж хөөх болов. Хонгио энэ удаа Глафираг ой руу авч явалгүй дөнгөжээ. Бүсгүй хүн тэр нүхэнд ойр байж болно гэж ямар ч ном сударт заасангүй. Могой, бүсгүй хүний үнэрийг дор нь авчихна гэж ярьжээ. Ингэж хэлээд ганцаараа явж байх арга олоод, «Яасан ч би тэр аймшигтай юм руу дахиж зүглэхгүй» гэж дотроо бодох ажээ. Глафира мэхэлж байж магадгүй гэж нөхрөө сэжиглэж орой бүр түүнийг гаргаж өгдөг байв. Харанхуй  

	болмогц Хонгио танилындаа очдог байжээ. Харин тогоруу нисэж ирсэн өдөр ирээд:

	— Дайка могой харагдсангүй. Чамайг нүхэнд орж гарч байсныг үнэрээр чинь мэдсэн бололтой гэж эхнэртээ хэлжээ.

	Глафира тэссэнгүй түүний нүүр лүү нулимж

	— Ээ хөөрхий, хонгор минь! Миний хормойгоор халхавч хийх шалтаг олоо шив дээ! Ийм хүний үгэнд орж явсан би мөн тэнэг амьтан аа! Дахиад тогоруу ирэхийг хүлээхгүй. Дураараа амь зуу. Би ч явлаа! гэжээ.

	Хонгио бас л далан хэл дэлгэвч Глафира сонссон ч үгүй яваад өгчээ. Яваад хаа очих бил ээ? Ахындаа очно гэж бодсоны зовлон. Үхтэл миний нүдэнд бүү үзэгд гэж нэгэнт хэлсэн бол хэлсэн үгээ буцах хүн биш. Глафира ч тийм зантай хүүхэн. Алдаа алдсан ч уйлж гиншихгүй хүн. Тойн-аглагчид Глафирын байдлыг ажиглаж, ажилсаг тэр хүүхнийг сүм хийддээ ир гэж аль хэдийнээ даллаж байсан ажээ. Нас залуу, хураасан нүгэл хилэнцгүй Глафирад наманчлах хэрэг байсангүй, хот оръё гэж боджээ.

	Тэр үед хот газар бүсгүйчүүл ховор байжээ. Аятайхан, залуу хүүхэн үзээд харчуул тал бүрээс нь шавжээ. Ийм залуу хүн хот газар явж ганцаар амь яаж зууна даа гэж зарим нь сэтгэл зовних бөгөөд бусад нь ч дор бүрдээ ингэж хэлж өөртөө татахыг эрмэлзэх ажээ. Глафира чанд хүүхэн,

	— Ёс төрийг барьж хүний эхнэр болно! гэж шууд хэлжээ.

	Ингэлээ гээд ч хэрэг бүтсэнгүй, сууя гэж залуус шавдаг нь урьдын хэвээр ажээ. Глафира, хамгийн төв төвшин санагдсан хүнээ шилж, сүмд очиж ес төрийн дагуу ураг болов. Тэрсүүдийнхний гэрлэх ёсыг ураг холбосонд тоолдоггүй үе байжээ.

	Шарташийн аглагчид үүнийг сонсоод хоёр долоо хоног шуугиан дэгдээжээ. Хот руу хүн илгээж:

	— Чи энэ яваа насандаа, хойд төрөлдөө долоон үе улиран үйл тамаа эдэл! Чи хойд насандаа амьдын жаргал эдэлж баяр баясгалан үзэхгүй гэж Глафирад хэлүүлжээ.

	Нэг үгээр хэлэхэд гарлага юм гэж бодсонгүй. Шарташийн тэрсүүдийн хүүхнүүдээс сүмд очиж ураг болж байсан удаа нэг ч үгүй билээ. Хөгшчүүл, энэ явдлыг дуурайх дур хүсэлгүй болтол бусдыг нь айлгаж авчээ. Глафира, тэнгэр бурхан ниргэхээс айсан, үгүйг бүү мэд. Харин энэ удаа л нарт ертөнцийн аз жаргал эдлээгүй билээ. Шарташийнхан тэр үед эзэд, баяд, төрд алинд нь ч хамаардаггүй, тэнүүлчин улс байжээ. Өөрийн эрхээр байсан Глафира нөхөрт гараад бусдын мэдэлд орж, чонын амнаас гараад барын аманд оров гэгч болжээ.

	Глафирын нөхөр муугүй хүн дайралдсан ажээ. Тоо бүртгэл хөтөлдөг багахан тушаалын албан хаагч байжээ. Аймхай гэдэг нь туйлгүй, ялангуяа эзнийгээ хилэгнүүлчих вий гэж юунаас ч илүү санаа зовдог хүн. Глафира түүнтэй хоёр жил хэртэй аятайхан амь зууж явлаа. Хүүхэдгүй уйтгарлаж байсан боловч азаар үр заяажээ. Эзэн, аятайхан залуу хүүхэн хараад оройн цагаар ирүүлж өргөөний шал угаалгаж, ор дэр засуулж бай гэж тушаадаг ажээ. Глафира үүнийг дуулаад нөхөртөө хэлэхэд, цаадах нь доош гөлөрч суугаад:

	— Гайхах юу байгаа юм бэ? Бид чинь эрх мэдэлгүй улс шүү дээ гэжээ.

	Глафира ийм үг сонсоод гайхан зогтуссан боловч ганц ч үг хэлсэнгүй. «Яасан ч очихгүй дээ» гэж дотроо бодож байв. Анх дуудахад нь очсонгүй, хоёр дахь удаа бас очсонгүй. Гурав дахь удаа Глафирыг аваачихаар эзний зарц нар иржээ. Нөхөр нь тэр өдөр гэртээ байсангүй. Шууд үгүй гэж хэлээд бүтэхгүй байх, заль хэрэглэхээс болохгүй болж гэдгийг Глафира нэлээд баярласан царай гаргаж:

	— Эзний өргөөнд дуудагдаж очдог хүүхнүүдийг дуулаад аль хэдийнээс атаархдаг юм. Ажил нь хөнгөн тэгээд их ажил хийсэнд тооцдог юм гэнэ билээ. Хэчнээн удаа явъя гэхэд нөхөр минь явуулаагүй юм. Зүгээр ч үгүй зэмлэхийг нь яана. Та нар өөрсдөө хүрч ирсэн чинь ашгүй дээ. Эзнийгээ яаж аж төрж, ямар орон дээр саатаж нойрсдогийг нэг удаа ч гэсэн харах юм сан гэж их баяртай байна гэв.

	Глафира, эзний зарц нарт ингэж хэлээд,

	— Хувцсаа сольж өмсье болгоож хайрла! Уранхай цоорхой, бохир хувцастай эзэнд бараалхах зохимжгүй шүү дээ гэв.

	Эзний илгээсэн хүмүүс, хүүхний татгалзахгүй байгааг үзээд итгэжээ. Глафира авдраа уудалж аль өнгөтэй хувцсаа, хүзүүний зүүлт, бас бус гоёл чимэг, юм боох даавуу гаргаж аваад нүүр гараа угааж, хувцас хунараа солих гэж байгаа юм шиг пиндээ оржээ. Гаруут хаалгаа гаднаас нь түгжиж, пингийн буланд хэвтсэн хүрзээ шүүрч аваад ногооны хашаан дотуур гүйчхэв.

	Зун цаг, нар баруунаа хэвийж байсан авч орой болох өдий ажээ. Эзний элч хэдий удаан хүлээнэ гэж дээ. Цонхоор гараад намайг эрж эхлэх байх. Одоо яах бил ээ? Ядаж ой руу ороод авах сан. Тэгвэл тэд намайг олохгүй гэж бодож яаравч Шарташаас өөр зүгт мэдэх газар байсангүй.

	Тэр үед хот энгээр бага, тэдний байшин цамхгийн цаад талд байжээ. Глафира дорхноо хотоос зайдуу гарч, амьсгаа дарж аваад цааш ой дундуур яаралгүй явжээ. «Хаашаа явах бил ээ» гэж бодож явсаар Шарташ нуурыг хүрэв. Оройн цаг, нуурын ус дөлгөөн сайхан, цатгалан загас дэлэнчийг ч тоож шүүрэхгүй, зөвхөн зооныхоо сэлүүрийг цухалзуулан хөвж явахад усанд цагариг долгион гарч тэлэн тэлсээр замхрахаас өөр чимээ огт үгүй намуухан ажээ.

	Глафира, дагаж явсан зөргөө орхиж, нуурын эргийн чулуун дээр очиж суув. Яаж ч бодсон, усанд үйхээс өөр зам алга гэсэн бодол санаанаас нь гарахгүй байлаа. Эр чадал төгс, нас залуу, юу ч үзээгүй бүсгүй хүн үхье гэж бодохгүй боловч яах бил ээ? Нэг гартаа хүрз, өрөөсөн гартаа гоёлын хувцсаа боож барьснаас өөр юу ч үгүй, талхны үйрмэг ч үгүй яваа ажээ. Бүсгүй хүн хойно, боодолтой юм авч яваагаа санаад, эцсийн удаа ч байж юу магад, задалж үзье гэж боджээ... Тэгээд атираа нугалаас болсон, саа даруулж оёсон хувцсаа гаргаж, хүзүүний чимгээ зүүгээд ус руу тонгойж:

	— Ингэж гоёж гоодож аваад Вавилын ухсан нүхэн дээр очвол Дайка могой намайг эхнэрээ болгоод авахгүй болов уу? Өөр шингэх газар надад алга юм даа. Хийдийнхнээс оргож босоод, өөрийнхөнтэйгөө тангараггүй болсон ч нуурын хавчны идэш болох хүсэл алга гэж ярьж суулаа.

	Гоёлын хувцас минь надад хэрэг болж мэднэ. Намайг энэ хуучин хувцастай явахыг олноороо харсан. Өмсөж яваагаа тайлж зам дээр хаяад гоёлынхоо хувцсыг өмсөөд явбал усанд орж үхэж гэж бодоод өнгөрнө биз» хэмээн огт өөр юм боджээ.

	Тэгээд хувцсаа тайлж байхдаа тэссэнгүй дахиж ус руу тонгойж:

	— Нэг ч үр төрүүлж өсгөхгүй гэж баймааргүй юм даа. Зөвхөн хот, Шарташ хоёр л хүн амьтантай нь биш дээ. Холхон явж хувь тавилангаа эрье! гэж ярьж суулаа.

	Ингэж хэлээд бүр солигдох шиг болж гоёлынхоо хувцсыг өмсөөд зүүлт чимгээ зүүж нөхөрт очих гэж байгаа хүүхэн шиг босоод явахдаа золгүй хувь заяагаа умартаж, харин сэрэмжлэх болов. Аз болоход, зам нийлэх хүн ч дайралдсангүй, зөрж яваа ганц ч хүн уулзсангүй явсаар Шарташ нуурыг өнгөрч, өтгөн ой дотор ороход бүрий болжээ. Зуны цаг, чоно нохой гэж айх юмгүй боловч ганцаар харанхуй шөнө явахад эвгүй байв.

	Вавилтай хамт ухсан нүхэндээ сууж байгаад үүр цайхыг хүлээвэл яасан юм бэ гэж бодогдов. Ийнхүү урьдын явдлаа дурсан санахад зугаатай мэт байжээ. Газар сайн мэддэг болохоор тэр нүхийг гэгээтэй байхад олоод очив. Ухаж байгаад орхисон нүх нь ажилсаг хүн додомдсон юм шиг нэлээд уужим болсон ажээ. Вавило ирж, ингэж заслаа гэж үү? хэмээн Глафира гайхав. Олсон орхиултай суулга дэргэд нь хэвтжээ. Яртай сургаагийн нь оронд арван таван гишгүүртэй сайхан шат хийсэн харагдлаа. Глафира, яая дая гэж удаан гайхаж зогссонгүй шууд нүх рүү оржээ. Нүхэн дотор харанхуй боловч шатаар яаж уруудахыг ажиглаж болохоор байлаа. Нүхэн дотор хуурай ажээ.

	— Ийм ажилсаг эрчүүд байх юм даа! гэж Глафира атаархан бодоход нүдэнд нь нулимс бүрхэж байжээ.

	Глафира нүхнээс буцаж гаръя гэж санасангүй тэмтэрсээр төвгөр газар дайралдахаар суужээ. Дайка гэдэг алтан могойн тухай Хонгиогийн ярьж байсныг дурсан, түүнийг бодож суугаад зүүрмэглэн орхижээ. Харин тэр дуулсан нь үнэн бодитой мэт үзэгджээ.

	Глафира, асар том нуурын ёроолд сууж байх ажээ. Эргэн тойрон цайвар саарал өнгөтэй харагдах нь ус лугаа адил бөгөөд нуурын ёроол шиг зарим газраа гүн, зарим газраа гүехэн ажээ. Өвс, янз бүрийн ургамлын үндэс байх бөгөөд зарим үндэс нь ургаа мод адил босоо, зарим нь хэмжээгээр том боловч газраар наалджээ. Мод шиг харагдах үндэсний хооронд улаавтар өнгөтэй, бүдүүн хэц мэт хачин юм татсаны завсар зайгаар нь энд тэндгүй олон могой харагдана. Могойн зарим нь газарт ойр, зарим нь газраас хол хөндий харагдах бөгөөд урт богиноор адилгүй боловч могой бүр цагариг бүслүүртэй мэт, тэр бүслүүрээс нь алт шиг шар оч гялалзан, эрдэнийн чулууны өнгө солонгорч байх нь ив ижилхэн ажээ.

	«Үгүй ер энэ Дайка чинь ганц биш олон байх нь ээ!» гэж Глафира боджээ.

	Ийм зүүд зүүдлээд сэрсэн боловч дахин унтаж нөгөө зүүдээ яг янзаар нь зүүдэлжээ. Нэг могой, гар сунгавал бүслүүрт нь хүрч болмоор, бүр дэргэд нь харагдахад, амьд шүү дээ гэж бодоод Глафира анхандаа түүнээс айж байв. Тэр могой усанд дэвтэж гүйцсэн мод шиг хөдөлж байвч амьгүй ажээ. Толгой, сүүл нь энэ байна гэж харагдахгүй том бөгөөд алтан малгай нь үзэгдсэнгүй. Глафира харсаар суугаад сүүлдээ айхаа больжээ. Ойр байгаа бүслүүрийг нь сайн ажиглахад бүслүүр ч биш, нэвт цоорхой хээ шиг ажээ. Цагаан, өөр өнгө өнгийн чулуу, жижигхэн алт зөндөө, бөөн алт ч харагдана. Глафира энэ бүхнийг зүүдэндээ барин тавин тод үзэж сэрсэн хойноо хамгийн ойр харагдсан бүслүүр энд байсан гэж иртэй чулуугаар тэмдэглэж зурлаа.

	Гэгээ сайн оруулаад нүхнээс гарах гэтэл шатаар нэг хүн нүх рүү бууж байлаа. Глафира, тэр хүнийг цочмог айлгахгүй гэж:

	— Ах аа, хүлээж бай, би урьдаар гаръя гэв.

	Тэр хүн цочсон боловч, айж тэвдсэнгүй, харин ч баярласан мэт:

	— Ашгүй дээ, хүрээд ирэв үү? Алив харъя! Хэн надад заяав? гэж асуув.

	Тэр хүнийг ингэж хэлэхэд Глафира гайхаж, нүхнээс бушуухан гараад харвал эхнэрээ хийд рүү босгож алдсан долоон хүүгийн нэг Перфил ажээ.

	Перфил ч Глафираг таньжээ. Перфил, насаар тэр хүүхнээс бараг үе мултарсан бөгөөд бага байхыг нь мэдэх билээ. Глафира бүр жижигхэн охин байхдаа Перфилд содон харагддаг байж. Хожим нь тэр охиныг нөхөрт гарах насанд хүрэхэд Перфил сэм сэм хардаг болж, заримдаа санаа алдан, ийм хүүхнийг бурхан нэг л хүнд хайрлана даа! Миний Минодратай зүйрлэхээргүй хүүхэн юм. Минодра бол зөвхөн эрих шувтраад л бурхны урд дөрвөн хөллөж мөлхөхөөс өөр юм мэдэх биш гэж боддог удаа ч байжээ.

	Перфил, Глафирын хувь тавиланг сайн мэдэх бөгөөд яагаад ийм болов гэж гайхдаг байжээ. Аглагчид Глафираг занаж зүхэж эхлэхэд Перфил, Хонгиог бүтэн сар орноосоо босож чадахгүй болтол цохичихсон билээ.

	Дайка могой, алтан малгай, бүснийхээ цацгаас ч бол надад бариулаач дээ! гэж Хонгиогийн эх адаггүй дэмий юм чалчиж хэвтсэнийг гадуур нь ойр гарсан хүн бүр сонсдог байжээ.

	Хонгио эдгэж босоод, ямар учраас намайг зодов? гэж асуухаар гэрч дагуулан Перфилийнд иржээ.

	— Чи юу л гэж бодвол бод. Харин дахиж миний гарт бүү өртөөрэй. Гар минь жинтэйг мэдээ биз. Бүр тонилгож орхиж мэднэ шүү. Тэр цагт чи миний зодсоны учрыг тааварлаж чадалгүй хоцорно доо гэж хэлээд буцаажээ.

	Үүнээс болоод ах дүү долоон хүүгийн хооронд хэрүүл маргаан гарчээ. Тэд нь аглагчдыг занаж, Хонгиод дургүй байдаг хэдий боловч Перфилийг зэмлэж:

	— Юу юуны тухад хүрэлгүй үхтэл нь цохиж яаж болох вэ? Хонгио ч гэсэн амь голтой хүн шүү дээ! гэжээ.

	— Хүн юм даа гэж бодоод гараа барьсан минь гай болж л дээ. Бүүр дуусгачихдаг байж! гэж Перфил хэлжээ.

	Цаадуултайгаа маргаж, хэрэлдээд Перфил тэр үеэс хойш гал голомт тусгаарлажээ. Глафираг өмөөрч, Хонгиод шан хүртээснээ Перфил хэнд ч дурсаагүй ажээ. Глафира гэгч тэр залуу сайхан хүүхэн гоёлынхоо хувцсыг өмсөөд нүхэн дотроос гарч ирэхийг Перфил хараад мэл гайхаж:

	— Чи яагаад хотыг орхиж гарав? гэж асуув.

	Хотод юу болсныг Глафира нууж хаалгүй бүгдийг ярьжээ. Перфил дуулаад шүд зууж байснаа:

	— Яаж явж миний ухсан нүхийг олоод ирэв? гэж асуув.

	Глафира бас л бүгдийг ярьжээ. Тэгэхэд Перфил захныхаа товчийг тайлж, хүзүүндээ зүүсэн бөгжийг харуулаад:

	— Энэ бөгж чинийх биш биз? гэж асуужээ.

	— Миний бөгж байна гэж Глафира хариу хэлэв.

	— Тийм байх аа, надад даанч дотно санагдсан юм. Дутуу ухаад орхисон энэ нүхийг олоод юутай нүх вэ? гэж сонирхон үзээд явах гэтэл энэ бөгж харагдсан юм. Энэ бөгж ярвигтай чамин хийцтэй биш боловч баяр баясгалан, найдвар төрүүлсэн юм даа. Тэр үеэс хойш би энэ бөгжийг загалмайтайгаа хамт хүзүүндээ зүүгээд эзэн нь дайралдах болов уу гэж хүлээгээд байлаа. Эзэн нь чи байжээ. Одоо энэ нүхийг ухсаны хэрэг бүтэх вий гэж Перфил хэлсэнд Глафира:

	— Бүү санаа зов хэрэг нь бүтнэ ээ гэв.

	Тэгээд шөнө нүхэнд унтаж байгаад зүүдэлсэн зүүдээ Глафира ярьжээ.

	— Дайка гэгч алтан могойн тухай яриа Шарташад их гарсан юм. Хонгио хүнд цохиулчхаад сар шахам хэвтэрт ороод байхдаа энэ Дайкийн тухай аман дотроо үглэж, бүснийхээ цацгаас ч гэнэ үү бариулаач гэж гуйгаад бүтээгүй юм. Чиний үзсэн чинь хуурамч байж магад. Гэсэн ч туршиж үзэхэд болох юм. Би Хонгио биш болохоор, гуйж гувшиж, аргадаж чадахгүй. Тэр могойг сүрдүүлбэл яасан юм, айхгүй болов уу? гэж Перфил хэлжээ.

	Тэгээд хоёулаа эргээд нүх рүү орж, Глафира тэмдэг тавьсан газраа Перфилд зааж өгөв.

	— Дайка, бүсээ надад өгөөч! Эвээр өгөхгүй бол чамайг бяц цохиж, нүдэж нунтаглаж байгаад авах юмаа авна даа! гэж хэлээд Перфил, Глафирын заасан газрыг ухаж эхлэв.

	Ухаж байгаад төдхөн хөндлөн судалд хүрэхэд болор чулуу, баялаг алттай хүдэр дайралдаж, бөөн алт олныг олж, хоёул ихэд баярлажээ.

	— Перфил минь, би хол явалгүй болохгүй. Энэ хавьд нуугдах газар алга, би баригдана. Хаашаа явбал дээрийг надад хэлж аль. Замд хүнс хийх юм байна гэж Глафира асуусанд, Перфил сандчиж:

	— Гланушка минь, чи юунд ийм үг хэлнэ вэ? Чи бид хоёрыг нэгэнт газар доогуур бөгжөөр ураг холбосон болохоор намайг орхиж хаашаа явах юм бэ? Би чамайг гэнэн жижигхэн охин гүйж байсан цагаас чинь эхлэн хүсэн хүлээж явсан байж болох юм шүү гэж хэлээд Глафираг чанга тэврэв.

	— Би чамайг хааш нь ч явуулахгүй! Өндөр дэнж дээр байшин барьж авсан. Тогоог минь тавьж, товчийг минь хадаж яв. Хэн ч чамайг олохгүй. Олоод ирсэн хүн сайнаа үзэхгүй! Хэрэв баригдах дээр хүрвэл хоёулаа Сибирь лүү явна биз. За юу! гэж Перфил шийдэмгий хэлжээ.

	Глафира, Перфилийн гараас мултаръя гэж оролдсонгүй, харин нарны илчинд таалуулсан хаврын нялх цэцэг шиг инээмсэглэн байж:

	— Хувь тавилан минь... Хэрэв өнгөрсөн явдлыг минь зэмлэж, тангараг дамцаггүй болсон гэж айхгүй бол, би чамдаа... газар доогуур ураг холбогдож үхэн үхтлээ үнэнч явъя гэж сулхан дуугаар өгүүлэв.

	Ингэж тэр хоёр ярьж тохирчээ. Перфил Глафирын сэтгэлд үнэн таалагджээ. Ажилсаг хичээнгүй, халамжтай, самбаатай эр. Алд биеэ ялангуяа амраг хайртыгаа өмгөөлж чаддаг хүн байв. Тангараггүй болсон эмийг дэргэдээ байлгаж болохгүй гэж хүмүүс анхандаа ярьдаг байлаа. Оргодол орогнуулж байж хэрэгт орно гэж зарим нь хотынхноос айж болгоомжлох болжээ. Перфил, тийм хүмүүстэй дахин шагайхгүй тойрч гарах болтол хатуухан ярьжээ.

	— Тэр чөтгөрийнд бүү ойрт, цаадах чинь зуурдаар авсалчихна шүү. Глафираг муу хэлсэн хүнийг яахаас ч буцахгүй дэг гэж ярьцгаах болсон ажээ.

	Тэр хоёр аятайхан амь зууж явсаар нэг насыг барсан юм. Үргэлж ханатал цадтал ууж идэж яваагүй ч гэсэн хоёр биедээ сэтгэл хөрж үзээгүй юм. Энэ бол гэр бүлийн харьцаанд хамгийн үнэтэй юм шүү. Глафира, гэр дүүрэн хүүхэд төрүүлжээ. Хөвгүүд нь торгон цэргийн албан хааж болохоор, охид нь ч тэднээс дутуугүй, гоолиг өндөр, эрүүл чийрэг, эх шигээ царайлаг сайхан охид байсан билээ. Хэлсэн үгнээсээ буцдаггүй үхдэл Михей хүүхдүүдийг нь хараад Глафираг дүүгээ гэж хүлээсэн ажээ. Буурал өвгөн болсон хойноо дүү хүүхэнтэйгээ эвлэрч, гэрт нь ирж сууж байгаад:

	— Дүү минь сайхан үртэй болжээ. Аглагчид чамайг занаж зүхэж, сангаа тавихдаа сахиусаа олсонгүй дээ. Тэгсэн нь ч сайн болжээ. Гэсэн ч хог өвс зөндөө байна, чамлах хэрэггүй юм гэж ярьсан ажээ.

	Глафира хүүхэн, нас ахиж эмгэн болоод ач гучийнхаа тоо алджээ. Перфил, Глафира хоёрын хойд үе гэж өдий төдий өрх айл гарсан юм. Тэднийг заводод захиалгатай улс гэж хэлж болох билээ. Өөр айл өрх бишгүй л олон байжээ. Гэхдээ Перфил, Глафирынхны удам судар анхны үүсэл байсан байх шүү. Дайка гэдэг үг ч анх тэдэнтэй холбоотой гарсан байж болох юм.

	Одоо бодоход энэ нь зугаа мэт санагддаг. Гэгээн өдөр явахад хөлд торох юмгүй мөртөө харанхуй шөнө түүгээр явахад нүх сүв овон товон дайралдана. Бүгд л алттай газар шүү. Өвөг дээдэс маань яагаад зөвхөн хөндлөн судлын алтыг ухаж аваад бусдыг нь булж орхидог байсан юм бол гэж одоо цагийн хүмүүс гайхдаг юм. Алт гэж юу байдгийг хэн ч мэдэхгүй. Ном сударт гагцхүү аюултай алтан могой байдаг гэж дурдах төдийхөн байсан цагт бидний өвөг дээдэс яаж алт олсныг гайхах нь зүй буюу.

	Одоогийн бидэнд хялбар мэт санагддаг бүхнийг өвөг дээдэс маань зовж зүдрэхийн туйлыг үзэж байж олдог байсныг мартаж хэзээ ч болохгүй юм шүү.

	Брусницыны алтыг авч үзсэн ч болох юм. Түүний тухай дуулсан уу? Дуулаагүй бол хожим нэг завдаа ярьж өгөмз.

	 

	1945 он.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

“П. БАЖОВ : НОГООЛИН ХАЙРЦАГ” номын ОРШИЛ ҮГ

	ОРШИЛ БОЛГОХ НЬ

	Нүдний хараа үл гүйцэм өргөн уудам Орос нутгийн дундуур Уралын нуруу урагш хойшоо хөндөлцөн тогтсон байх бөгөөд энэ бол хөрсөн дороо алт мөнгө, элдэв зүйл эрдэнийн чулуу, зэс, чулуун нүүрс, гантиг, ногоолин бүхий цуунд гарсан, нэг үгээр хэлбэл Оросын хүнд аж үйлдвэр, оросын төмөрлөгийн үйлдвэрийн өлгий болсон газар билээ.

	Уралын уулын үйлдвэрийн уран дархны гэрт, ирээдүйд их зохиолч болох хувьтай Павел Петрович Бажов төржээ. Павел Петровичийн эцэг нь ч, өвөг эцэг нь ч, элэнц эцэг нь ч цөмөөрөө Сысертийн зэс хайлах үйлдвэрт үе дамжин ажилласаар ирсэн байжээ. Ийнхүү Павел Петрович Бажов бага насаа уулын үйлдвэрийн ажилчдын дунд өнгөрүүлж, настан буурлуудын яриа хөөрөөнөөс Уралын уулын ажилчдын зан заншил, ёс суртахуун, нөр их хөдөлмөр, нарийн ухаан, авьяас билгийн тухай ихийг мэдэж, уулынхны үлгэр домгийг бахдан сонссон нь «Ногоолин хайрцаг» хэмээх алдарт зохиолыг бүтээхэд хүргэжээ.

	«Ногоолин хайрцаг» бол Павел Петрович 1936 онд эхлээд 1950 оны шувтарга хүртэл буюу насныхаа эцсийг хүртэл туурвисан зохиол нь юм. Ард түмний бүтээлч хүчин шахагдашгүйг, орос хүмүүсийн ямар ч бэрхшээлийг даван туулдаг хатуу бат ёс суртахууныг уудлан үзүүлсэн энэ зохиол 1939 онд анх хэвлэгдээд 1950 оны сүүлч болтол шинэ шинэ үлгэр, домгоор баяжсаар ирсэн байна.

	Павел Петрович Бажов чухамхүү энэ номоороо алдаршиж, Төрийн шагнал хүртэн, 1944 онд Лениний одонгоор шагнуулжээ.

	«Ногоолин хайрцаг» гэдэг номын ач холбогдол гэвэл оросын ажилчин ангийн уудам сайхан сэтгэл, саруул ухаан, сэтгэлийн тэнхээ, амьдралын аливаа шалгалтыг давах хатан тэвчээрийг яруу тодорхойгоор үзүүлсэнд оршино. Бажовын өгүүлсэн үлгэрүүд нь ажилчин хүний сийрэг бодол, уран гар, юуг ч бүтээх чадвар, аяндаа уран бүтээл болон хувирдаг эгэл хөдөлмөрийг бахдан дуулжээ. «Ногоолин хайрцгийн» гол сэдэв нь уран чадвар, зол жаргал, хүний эрхэм чанар мөн.

	Манай уншигчид П. П. Бажовын эл бүтээлийг уншсанаараа Зөвлөлтийн утга зохиолын нэгэн шилдэг төлөөлөгчийн бүтээлтэй танилцаж, ард олны дунд ам дамжин уламжлагдсаар ирсэн үлгэр домог нь эрхбиш нэгийг өгүүлсэн утга учиртай байдгийг анхааран, түүхэн баримт сэлтийг түшиглэн давхар баяжуулбал гайхамшигтай сайхан зохиол бүтээл болдгийг мэдэж авахын зэрэгцээ газар орон, байгаль орчноо танин мэдэх, арвижуулан хамгаалах, зүй зохистой ашиглаж болдгийн үлгэр жишээг үзэх болно.

